
ABSTRAK

Kajian ini bertujuan untuk mengenal pasti hubungan dan pengaruh
kompetensi pengetua (KP), komitmen guru (KG) dan motivasi guru (MG)
terhadap perubahan pengurusan data murid (PPDM) di Sabah. Kajian ini
melibatkan 380 orang responden yang terdiri daripada guru kelas yang
bertugas di seluruh sekolah menengah di Sabah. Kesemua responden telah
dijadikan sampel kajian dengan menggunakan kaedah persampelan rawak
berperingkat. Reka bentuk kajian yang digunakan dalam kajian ini adalah
kaedah tinjauan dan menggunakan soal selidik sebagai instrumen kajian.
Data yang diperolehi dianalisis dengan menggunakan analisis statistik
deskriptif dan statistik inferensi dengan menggunakan perisian SPSS
(Statistical Package for Social Science Version 21.0). Berdasarkan analisis
inferensi ujian—t didapati nilai F= 1.307, sig.(2 hujung) 0.868 (p>0.05) dan
nilai t (-0.166) dan ini menunjukkan tidak terdapat perbezaan min yang
signifikan PPDM berdasarkan jantina. Analisis ANOVA sehala pula
menunjukkan tidak terdapat perbezaan min yang signifikan PPDM
berdasarkan umur dan tahap pendidikan guru dengan nilai F=0.426, sig
p=0.735 (p>0.05) dan nilai F=0.666, sig p=0.5745 (p>0.05) masing-
masing. Namun bagi pengalaman mengajar terdapat perbezaan min yang
signifikan terhadap PPDM dengan nilai F=9.131, Sig p=0.00 (p<0.05).
Analisis korelasi Pearson pula menunjukkan terdapatnya hubungan yang
signifikan antara KP (r=0.371, p<0.01), KG(r=0.615, p<0.01) dan
MG(r=0.667, p<0.01) dengan PPDM. Selain itu, analisis regresi yang
dilakukan menunjukkan KP, KG dan MG menjelaskan 53.4% (R?=0.534)
menyumbang kepada pengaruh terhadap PPDM. Akhirnya, model yang
dicadangkan dibuktikan sah untuk populasi kajian dengan menggunakan
analisis Model Persamaan Struktural (SEM). Kajian menyumbangkan satu
Model Perubahan Pengurusan Data Murid baharu yang menambah baik
model-model terdahulu. Kajian lanjut dicadangkan berhubung aspek
kepimpinan dalam memahami pengaruhnya terhadap perubahan
pengurusan data murid.



ABSTRACT

PRINCIPAL COMPETENCY, COMMITMENT AND MOTIVATION AS A
PREDICTOR TO CONCERN ABOUT CHANGE OF STUDENT DATA
MANAGEMENT AMONG TEACHER IN SABAH

The purpose of this study is to identify the relationship and influence of
principal competencies (KP), teacher commitment (KG) and teacher
motivation (MG) on changes in student data management (PPDM) in Sabah.
This study involved 380 respondents consisting of class teachers working in
all secondary schools in Sabah. All respondents were sampled using a
randomized sampling method. The study design used in this study is a
survey method and uses a questionnaire as a research instrument. The data
obtained were analyzed using descriptive statistical analysis and inferential
statistics using SPSS software (Statistical Package for Social Science
Version 21.0). Based on the inference test of t-test, it was found that the
value of F = 1.307, sig. (2 ends) 0.868 (p> 0.05) and the value of t (-0.166)
and this shows that there is no significant mean difference in PPDM based
on gender. One-way ANOVA analysis showed that there was no significant
mean difference in PPDM based on age and level of teacher education with
F value = 0.426, sig p = 0.735 (p> 0.05) and F value = 0.666, sig p = 0.5745
(p> 0.05) respectively. However, for teaching experience there is a
significant mean difference in PPDM with a value of F = 9.131, Sig p = 0.00
(p <0.05). Pearson correlation analysis also showed a significant relationship
between KP (r = 0.371, p <0.01), KG (r=0.615, p <0.01) and MG (r = 0.667,
p <0.01) with PPDM. In addition, the regression analysis performed showed
that KP, KG and MG explained that 53.4% (R " 2 = 0.534) contributed to the
influence on PPDM. Finally, the proposed model proved valid for the study
population by using the Structural Equation Model (SEM) analysis. The
study contributed to a new Student Data Management Change Model that
improved previous models. Further studies are proposed on aspects of
leadership in understanding their impact on changes in student data
management.

BAB 1

PENDAHULUAN

1.1 Pengenalan

Dalam meniti arus kemodenan, fenomena yang dicetuskan oleh proses globalisasi
telah membawa dunia dan kehidupan manusia terdedah kepada persaingan yang
kuat. Sektor pendidikan juga tidak ketinggalan dalam menghadapi cabaran-cabaran
baru ini. Sektor pendidikan perlu memberi respons yang positif kepada perubahan-
perubahan yang sedang berlaku terutama dalam merealisasikan dasar, matlamat
dan wawasan pembangunan negara yang sedang mengalami suatu rombakan
besar menjelang abad baru (Tajul Ariffin & Noraini 2002; Abd Rahim 2000).
Reformasi pendidikan membawa maksud perubahan sistem pendidikan yang sedia
ada dengan tujuan menjadikannya lebih mantap dan sempurna. Malaysia tidak
ketinggalan dengan arus reformasi pendidikan khususnya dalam sistem pengurusan

sistem maklumat pendidikan.

Pada waktu yang sama, kewujudan sistem maklumat pengurusan dalam
pelbagai bidang telah memainkan peranan penting dalam prospek pengurusan data
dan maklumat di seluruh dunia (Raymond, 2007). Walaupun sejarah
perkembangan sistem maklumat pengurusan bermula di negara Barat, terutama di
Amerika Syarikat, negara kita tidak ketinggalan daripada arus perdana ini (Ainin et
al., 2002). Ia telah digunakan secara meluas sama ada dalam sektor swasta

mahupun sektor awam.

Kecekapan dan keberkesanan pengurusan pendidikan dalam Teknologi
Maklumat dan Komunikasi (TMK) merupakan salah satu daripada penekanan yang
diberikan selaras dengan hasrat mahu menjadikan Malaysia sebagai pusat

kecemerlangan pendidikan dan menyediakan pendidikan bertaraf dunia. Ekoran



daripada itu, Kementerian telah membelanjakan lebih daripada RM6 bilion untuk
TMK dalam inisiatif pendidikan (Laporan Awal- Pelan Pembangunan Pendidikan
Malaysia 2013-2025). Jumlah ini merupakan antara pelaburan modal paling intensif
pernah dilakukan dalam sistem pendidikan. Walau bagaimanapun, penggunaan
TMK di sekolah masih tidak mencapai tahap yang memuaskan, baik dari segi kualiti

mahupun kuantiti.

Menurut Rahmad Sukor dan Mohd Subhimarsan (2001), pengurusan sekolah
yang menggunakan TMK akan kelihatan bukan sahaja daripada aspek fizikal iaitu
peralatan teknologi maklumat dan komunikasi, tetapi juga daripada aspek keadaan

sekeliling termasuk motivasi dan kepentingannya kepada pelajar.

Sejak kebelakangan ini, kementerian banyak melaksanakan inovasi dalam
pendidikan dengan membangunkan sistem berasaskan web yang merupakan salah
satu cabang dalam bidang perkomputeran. Teknologi ini semakin meluas
penggunaannya dalam masyarakat dunia. Dalam meniti arus kemodenan ini,
banyak aplikasi atau sistem yang telah bertukar kepada sistem yang berasaskan
web untuk memudahkan capaian maklumat. Ini dapat dilihat dari segi masa
capaian yang lebih singkat untuk menghubungkan pengguna dengan sesuatu

sistem.

Selaras dengan hasrat tersebut, pengurusan data pendidikan menggunakan
aplikasi teknologi maklumat diberi tumpuan utama. Penggunaan teknologi
maklumat membolehkan aplikasi sistem maklumat dibangunkan melalui pangkalan
data. Ini bagi membolehkan maklumat digunakan sepenuhnya terutamanya untuk
meningkatkan kecekapan pengurusan dan pentadbiran. Justeru, sekolah
dikehendaki menggunakan teknologi maklumat untuk menguruskan maklumat
supaya sentiasa tersedia pada bila-bila masa diperlukan (Rashid, 2007). Maklumat
ini diperlukan oleh Pejabat Pelajaran Daerah (PPD), Jabatan Pelajaran Negeri (JPN)
dan Kementerian Pelajaran Malaysia (KPM) untuk membuat perancangan dan
keputusan dari semasa ke semasa. Lantas, maklumat di sekolah hendaklah sentiasa

kemas kini, tepat, boleh dipercayai, sahih dan boleh dicapai pada bila-bila masa.



Kesahihan maklumat pula perlu dipelihara bagi mengelakkan mengambil keputusan
yang salah (Azmi, 2004).

Era teknologi maklumat dengan penggunaan teknologi komputer ini sangat
sesuai digunakan dalam pengendalian sesebuah organisasi. Contohnya sistem
pengurusan yang melibatkan data-data yang banyak bagi mempercepatkan
pengurusan serta perekodan maklumat tanpa perlu melakukannya secara manual.
Selain itu, dengan menggunakan teknologi komputer, maklumat dapat disimpan
dengan selamat dan berkesan yang mana ini akan memudahkan kerja-kerja

penyelenggaraan.

Sehubungan dengan itu, proses untuk mendapatkan data murid yang
lengkap menjadi satu masalah kepada pentadbir untuk membuat sebarang
keputusan dan perancangan berkaitan dengan murid di sekolah. Sistem
pengurusan maklumat secara insani (manual) yang ada telah memaksa mereka
supaya mengambil masa yang agak lama untuk mendapatkan sesuatu maklumat
atau rekod pelajar. Teknologi komputer adalah sangat sesuai digunakan dalam
pengendalian sistem pengurusan data murid bagi mempercepatkan pengurusan
serta memudahkan pihak institusi pengajian tinggi mengeluarkan laporan-laporan
tanpa perlu melakukannya secara manual. Menurut Mohd Yusri bin Ibrahim (2014),
dengan menggunakan teknologi pengkomputeran, segala maklumat dapat dicapai

dengan mudah dan semua maklumat sulit terjamin kerahsiaannya.

Untuk pengurusan data murid dengan cemerlang, pengetua dan guru kelas
harus memiliki kompetensi individu dan keterampilan diri sebagai pemangkin
kepada kecemerlangan pengurusan. Antara kompetensi individu yang diperlukan
adalah pengetahuan dan kemahiran serta ciri peribadi dalam menyempurnakan
sesuatu tugasan. Manakala keterampilan yang perlu ada pada pengurus sekolah
ialah kebolehan menyelesaikan masalah, penghakiman, keupayaan mengurus,
membuat keputusan, kepemimpinan, kepekaan, minat, motivasi kendiri,
pengawalan tekanan, nilai pendidikan, komunikasi lisan, komunikasi bertulis,
kefahaman antara budaya, kecergasan fizikal, keterampilan asas pengurusan

sistem berbantukan elektronik, menangani individu yang bermasalah, penguasaan

pengetahuan am dan profesionalisme, dan citra diri atau sahsiah (Neela Mehan &
Amer Hamzah 1998).

Sementelahan, pengetua yang memiliki kompetensi sebagai pengurus dan
pemimpin sekolah akan mencapai tahap pengurusan dan kepimpinan yang tinggi
serta mampu membawa pendidikan ke tahap kualiti setaraf pendidikan dunia
(Musa, 2001). Standard Kompetensi Kepengetuaan Sekolah Malaysia (SKKSM) yang
digubal pada 2006 pula menyatakan pengurus dan pemimpin sekolah akan dapat
menghayati dan menguasai mempunyai standard kompetensi pengurusan dan
kepimpinan apabila mereka pengetahuan, memiliki nilai profesional, serta
melakukan amalan terbaik dalam sembilan bidang pengurusan di sekolah iaitu
dalam pengurusan dan kepimpinan organisasi, pengurusan kurikulum, pengurusan
kokurikulum, pengurusan hal ehwal murid, pengurusan kewangan, pengurusan
pentadbiran pejabat, pengurusan persekitaran dan kemudahan fizikal, pengurusan
dan pembangunan sumber manusia, dan pengurusan perhubungan luar (IAB, KPM
2006).

1.2 Latar Belakang Kajian

Sistem pendidikan dalam organisasi pendidikan adalah satu entiti yang memerlukan
perubahan bagi membolehkannya terus hidup, membangun dan berkembang.
Dunia kini sudah memasuki alaf baru dan beberapa isu hangat yang terkini berlaku
dalam perubahan pendidikan sedang diambil perhatian. Justeru, dalam kajian ini
penyelidik lebih memfokuskan kepada perubahan sistem pengurusan data murid
yang melibatkan banyak pihak. Melakukan satu perubahan adalah tidak semudah
yang disangkakan. Ini disokong oleh Mohamed Sani Ibrahim dan Mohd Izham
Hamzah (2012) yang menyatakan bahawa melaksanakan perubahan bermakna
menempuh satu situasi ketidakpastian dan akan mendedahkan organisasi kepada
pelbagai risiko dan juga ancaman. Ini selari dengan Gokce (2009) menjelaskan
bahawa setiap penyelesaian atau resolusi yang dicapai pada hari semalam akan

menjadi satu permasalahan hari ini.



Trend pendidikan semasa dan akan datang adalah berfokuskan kepada
aplikasi teknologi Internet dalam carian dan akses maklumat. Perubahan
pengurusan data murid adalah melibatkan aplikasi teknologi Internet dalam sistem
pengkomputeran. Sistem pengurusan maklumat merupakan suatu perkembangan
terhadap teknologi komputer. Penggunaan teknologi komputer dalam bidang
pengurusan membantu memudahkan pelbagai urusan. Pemikir besar bidang
pengurusan, Peter F. Drucker pernah menyatakan bahawa tujuan komputer dalam
bidang pengurusan ialah untuk mengelak manusia daripada membuang masa
kepada kerja-kerja yang memerlukan pengawasan dan menumpukan perhatian
kepada kerja yang memerlukan pemikiran, imaginasi, persepsi dan kreativiti
(Shaharom, 2005).

Sistem maklumat boleh didefinisikan sebagai satu set komponen yang paling
berkait untuk mengumpul, memproses dan menyebarkan maklumat bagi
membantu pengurusan dalam membuat keputusan, perancangan, koordinasi dan
kawalan dalam sesebuah organisasi (Laudon & Laudon, 2000). Sebagai contoh,
dalam sesebuah organisasi pendidikan seperti sekolah, sistem maklumat digunakan
untuk menyimpan dan menyalurkan maklumat tentang pelajar dan guru.
Pengurusan rekod dan penyimpanan maklumat murid amat penting serta berguna
bagi sekolah, guru kelas dan ibu bapa murid, Jabatan Pelajaran Negeri,
Kementerian Pelajaran, dan pihak yang berkenaan. Dengan adanya rekod
maklumat murid, pihak-pihak berkenaan boleh menggunakannya sebagai sumber
rujukan peribadi, potensi, prestasi dan pencapaian murid dalam segala aktiviti

persekolahan, termasuk kurikulum dan kokurikulum.

Kajian ini lebih memfokuskan kepada kompetensi pengetua, komitmen dan
motivasi guru terhadap perubahan sistem pengurusan sekolah khususnya
pengurusan data murid di sekolah. Peranan kepimpinan sesebuah sekolah amat
kompleks dan mencabar. Pengetua sebagai peneraju sekolah hendaklah bersedia
melengkapkan diri dengan pengetahuan dan kemahiran mendepani cabaran dunia
pendidikan bagi melahirkan pendidikan berkualiti dan sekolah berkesan. Dalam
konteks ini Standard Kompetensi Kepengetuaan Sekolah Malaysia (SKKSM) dapat
dijadikan suatu piawaian minimum yang perlu ada pada pengetua sekolah. ini

